
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՀՈԿՏԵՄԲԵՐԻ 21-Ի N 1442-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը

ՀՀ կառավարության 2010 թվականի հոկտեմբերի 21-ի թիվ 1442-Ն որոշմամբ կարգավորվում են սննդամթերք և սննդամթերքի հետ անմիջական շփման մեջ գտնվող նյութերի ներմուծման, արտահանման և տարանցիկ փոխադրման, ինչպես նաև անասնաբուժական հսկողության (վերահսկողության) ենթակա ապրանքների (արտադրանքի) արտահանման ընթացակարգերը և դրանց իրականացման պայմանների հետ կապված հարաբերությունները:
Եվրասիական տնտեսական միության մասին պայամանագրի 57-րդ հոդվածի 4-րդ մասի համաձայն՝ բնակչության սանիտարահամաճարակային բարեկեցությունն ապահովելու նպատակով բնակչության սանիտարահամաճարակային բարեկեցության ոլորտում լիազորված մարմինների կողմից իրականացվում է պետական սանիտարահամաճարակային վերահսկողություն (հսկողություն)՝ անդամ պետությունների օրենսդրությանը և Հանձնաժողովի ակտերին համապատասխան։
ՀՀ կառավարության 2010 թվականի հոկտեմբերի 21-ի թիվ 1442-Ն որոշման հավելվածի 27-30-րդ կետերով սահմանված է բեռի արտահանման գործընթացը: Այդ գործընթացում վերահսկողություն իրականացնող լիազոր մարմնի տեսուչը կատարում է նաև նմուշառում ըստ անհրաժեշտության՝ 28-րդ կետի 4-րդ ենթակետի համաձայն, սակայն հստակ սահմանված չեն անհրաժեշտության դեպքերը և հիմքերը, ինչը տնտեսավարողի նկատմամբ կամայական վերաբերմունքի և կոռուպցիոն ռիսկերի հիմք է տալիս՝ առաջացնելով նաև լաբորատոր փորձարկումների վճարման չհիմնավորված և լրացուցիչ ծախս: 
Մաքսային միության (Եվրասիական տնտեսական միության) հանձնաժողովի 2011 թվականի դեկտեմբերի 9-ի N 880 որոշմամբ հաստատված «Սննդամթերքի անվտանգության մասին» Մաքսային միության տեխնիկական կանոնակարգի 30-րդ հոդվածի 1-ին մասի համաձայն՝  Մաքսային միության մաքսային տարածք շրջանառության համար բացթողումից առաջ կենդանական ծագման չվերամշակված արտադարնքը ենթակա է անասնաբուժասանիտարական փորձաքննության, որի արդյունքում տրված փաստաթուղթը հավաստում է արտադրանքի անասնաբուժասանիտարական անվտանգությունը և պիտանիությունը իրացման համար: Նշված դրույթը թույլ է տալիս արտահանման գործընթացում  կենդանական ծագման չվերամշակված արտադրանքի դեպքում կիրառել միայն անասնաբուժասանիտարական փորձաքննության իրականացման պահանջը և դրա հիման վրա առանց լրացուցիչ լաբորատոր փորձարկումների, արտահանող տնտեսավարողին տրամադրել արտահանման սերտիֆիկատ առանց լրացուցիչ վարչարարության և կրճատել արտահանման սերտիֆիկատի համար պահանջվող ժամկետները:
ՀՀ կառավարության 2010 թվականի հոկտեմբերի 21-ի թիվ 1442-Ն որոշման հավելվածի 27-28-րդ կետերով սահմանված դրույթները լրացման և հստակեցման կարիք ունեն՝ հաշվի առնելով ԵՏՄ օրենսդրությամբ սահմանված արտահանման համար թույլտվությունների տրման պահանջները և արտահանման սերտիֆիկատի տրմանը նախորդող գործողությունների գործնականում իրականացման հետ կապված ռիսկերի բացառման և պետական վերահսկողություն իրականացնող մարմնի գործողությունների հիմնավորման պահանջը:   

2. Առաջարկվող կարգավորման բնույթը

Նախագծով առաջարկվում է՝
1) վերանայել 27-րդ կետը՝ լրացնելով հայտի ամբողջական բովանդակությունը և միաժամանակ սահմանելով արտահանման գործընթացի իրականացման համար պահանջվող փաստաթղթերը, որը թույլ է տալիս արտահանման սերտիֆիկատը տրամադրել ամենակարճ ժամկետում, առանց լրացուցիչ վարչարարության և ռիսկերի. 
2) վերանայել 28-րդ կետը և հստակ սահմանել արտահանաման սերտիֆիկատի տրամադրմանը նախորդող պետական վերահսկողություն իրականացնող տեսուչի կողմից կատարվող գործողությունները.
3) վերանայել 29-րդ կետը և հստակ սահմանել  արտահանման համար պահանջվող համապատասխանության տեղեկանքի տրամդրման դեպքը և ժամկետը, ինչը թույլ է տալիս գործնականում արտահանող տնտեսավարողին սահմանված խաղի կանոնների դեպքում արտահանման սերտիֆիկատը տրամադրել հայտը ստանալուց հետո մեկ աշխատանքային օրվա ընթացքում:

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է Հայաստանի Հանրապետության գյուղատնտեսության նախարարության սննդամթերքի անվտանգության պետական ծառայության աշխատակազմի կողմից:

4. Ակնկալվող արդյունքը

Նախագծի ընդունմամբ ակնկալվում է ապահովել ՀՀ կառավարության կողմից որդեգրած վարչարարության պարզեցման, ժամանակի կրճատման և ռիսկերի բացառմանն ուղղված քաղաքականության իրագործումը, տնտեսավարող սուբյեկտների համար խաղի կանոնների հստակեցումը և պարզեցումը և ԵՏՄ օրենսդրությանը համապատասխանեցումը:

